
 Chattà preschenta las emissiuns
davart temas da l’istorgia grischuna
che Adolf Collenberg ha realisà tran-
ter il 2007 ed il 201 6 per il «Forum» dal
Radio Rumantsch. Las singulas contri-
buziuns èn accessiblas sur www.rtr.ch/
archiv/il-forum u sa laschan emprestar
en la Biblioteca chantunala sin disc
cumpact.

Or da l’istorgia da las spendreras
Durant tschientaners han las usche-
numnadas «matronas», dunnas cun ex-
perientscha, sustegnì cun il consenti-
ment da las autoritads las pagliolancas
durant il part. Grazia a lur savida ma er
invista en parts da la vita ch’eran savens
plain tabus (sexualitad, cuntracepziun,
gravidanzas illegitimas) , vegnivan ellas

d’ina vart sti-
madas ed a
medem temp
er suspectadas
d’esser sezzas
strias che pra-
titgeschan ina
scienza occul-

ta. Spendrera è però stà l’emprima pro-
fessiun feminina ch’il stadi ha promovì.
Gia a l’entschatta dal 19avel tschienta-
ner datti en il Grischun curs statals per
spendreras. (Emissiun dals 8 da settem-
ber 2013) .

Maria Theresia Scherer
ed il Grischun

La sora Maria Theresia Scherer (1825–
1888) , l’emprima sora generala da la
congregaziun da las soras d’Ingenbohl, è
stada ina da las grondas dunnas en l’is-
torgia sociala da la Svizra e schizunt da
l’Europa das ses temp. En il Grischun ha
ella operà sco directura da la scola da
mattas en il chastè da Razén e sco
tgirunza directura da l’Ospital da la
Crusch a Cuira. Quest ospital era vegnì
fundà da pader Teodosi Florentini da
Müstair, in vair apostel social. Las sora
ha surprendì da tgirar sias numerusas
ovras socialas – e la finala da pajar ils de-
bits che questas han chaschunà. (Emis-
siun dals 8 d’avust 2009) .

La fom è ni catolica
ni protestanta

«La fom è ni catolica ni protestanta», ha
ditg la fin dal 19avel tschientaner Ca-

spar Decurtins. La conjunctura auta
dals davos decennis, l’assicuranza per
vegls (AVS) e quella d’invaliditad (AI)
han laschà emblidar l’aspra paupradad
che regiva en il Grischun anc ils onns
1950. Quella ha accumpagnà da vegl
ennà noss antenats e sa mussa actual-
main sco «nova povradad». L’istoricher
Adolf Collenberg relata da l’istorgia dal
poveresser grischun. Sin noss viadi en-
tupain nus ils avugads e las cumissiuns
poverilas, sco er ils povers diavels che
populavan e populeschan il reginavel da
la povradad. (Emissiun dals 21 d’avrigl
2007) .

La dunna sco servienta
da Dieu e da l’um

«Sesuttametter, respectar e stimar lur
umens; il scaffider ha plantau el cor della
dunna l’inclinaziun da sesurdar agl um.
Las dunnauns duein demussar a lur
consorts carezia, migeivladad e pazien-
zia; haver pazienzia cullas mendas digl
um, quescher e sedumignar sesezzas.»
Uschia tunavan las instrucziuns per las
dunnas en il famus «cudesch cotschen»,
il Cudesch dals Evangelis dal 1930. Il
Forum sa fatschenta cun maletgs, reglas,
duairs e tabus en la vita da las dunnas
sursilvanas tranter il 1870 ed il 1970.
(Emissiun dal prim da settember 2013) .

Mastergns e mastergnants (part 2)
En in’emprima part dal Forum ha Adolf
Collenberg mussà tge rolla che master-

gns e mastergnants han giugà en l’istor-
gia grischuna. Uss raquinta el tge svilup
ch’ils mastergnants han fatg en ils ultims
tschientaners e sut tge cundiziuns da la-
vur e da pajament ch’els han lavurà.
Constatti ch’ils vegls Grischuns n’ave-
van nagin talent per il mastergn? E tge
plazza chattan ils mastergnants en la lit-
teratura ed en la chanzun rumantscha?
(Emissiun dals 7 da fanadur 2007).

I l mitus da la chatscha libra (part 2)
Ils Grischuns tgiran e cultiveschan il
mitus da la chatscha libra. Dentant datti
questa pir dapi var 130 onns. L’istori-
cher Adolf Collenberg fa in viadi tras
l’istorgia da la chatscha grischuna: il
mitus dals 9 da settember e dals gronds
chatschaders grischuns. En questa se-
gunda part preschenta el tranter auter er
insatgs or da la mitologia, la litteratura e
la chanzun populara rumantscha. La
chatscha era gia per ils vegls Grischuns
actuala durant tut l’onn. (Emissiun dals
9 da favrer 2008) .

Gion da Farglix
Gion Giachen Solèr (1829–1894),
numnà Gion da Farglix, n’era betg ma-
naivel cun ses pugns, na sa nuspiva betg
da trair ses convischins avant dretgira ed
ha tegnì en alteraziun la vischnanca da
Lumbrein cun process, dispitas e stgan-
dels. El era in um cudeschà sco paucs
purs da ses temp, in original Lumnezian
ch’ha surlaschà als auters da sbittar u ad-
mirar el. La vita dal Gion da Farglix
cumpiglia tut quai ch’i vul per ina
bun’istorgia: spiert, passiuns vividas e
zuppadas e per finir in murdraretsch.
(Emissiun dals 25 da november 2012) .

«Adatg Morgarten!» –
ils autos u ils chavals

«Adatg Morgarten? In ferm na a la le-
scha d’autos! Oz sforzan ins Surses sut il
giuf, damaun il suveran sper il Rain!»
Uschia tunavi anc il 1923 avant l’otgav-
la da las diesch battaglias dal suveran
Grischun cunter l’admissiun dals autos,
quels monsters sin quatter rodas che
tuffavan e faschevan ina pulvra star-
mentusa. L’istoricher Adolf Collenberg
suonda ses fastizs – baud en moda seriu-
sa, baud cun ina presa ironia ed umor.
(Emissiun dals 4 d’avust 2007) .

Schientscha rumantscha
Cun rimnar e popularisar nossa ierta
istorica han ins ditg propagà e francà ina
schientscha rumantscha. Quella sa ba-
sava en emprima lingia sin ina cultura
da plevons e purs. A questa cultura pu-
ril-religiusa d’in mez millenni mancava
dentant, cun las midadas socialas ed
economicas suenter ils onns 1960, pli e
pli la colliaziun cun la vita da mintgadi.
Tge ha quai da far cun la crisa da noss
chors? Ed avra la cultura giuvenila novs
orizonts per il futur dal rumantsch? Il
Forum reflectescha premissas, cuntegns
e strategia per ina nova chanzun d’aczi-
un rumantscha. (Emissiun dals 16 da
november 2014) .

Dapertut quests scolasts!
Tgi pretenda che la chanzun ruman-
tscha saja il meglier med per promover e
mantegnair la lingua rumantscha? Il
magister-scriptur, il magister-cumpo-
nist, il magister-dirigent, il magister-de-
putà en il Cussegl grond – magisters e
reverendas èn stads ils realisaturs dal
program religius, puril e patriotic ru-
mantsch dal 20avel tschientaner. Adolf
Collenberg sa metta en il Forum sin ils
fastizs dal svilup da la schientscha ru-
mantscha e dals cuntegns da la cultura
rumantscha dal 16avel tschientaner fin
ils onns 1960. (Emissiun dals 19 d’octo-
ber 2014) .

I l bagat, i l da cornas e la vatga –
il gieu da troccas

Dar chartas è ina veglia passiun e dar
troccas ina tut aparti. Gia en il temp me-
dieval giugav’ins a «tarocchi» en l’Italia,
pli tard er en Frantscha, Spagna ed en
Svizra. En il Grischun è il gieu da troccas
documentà a partir dal 17avel tschien-
taner. Menziunadas vegnan las troccas
en numerus scumonds che vulevan sup-
primer quest gieu «infam» che fascheva
ir a la malura la morala e che procurava
mo per «caneras e stgandels». Nizzegià
n’ha quai tut nagut – il scart troccas è
daventà ina part dal stgazi cultural da la
Surselva, e quai cun tut atgnas reglas e
vocabulari. (Emissiun dals 3 da schaner
2016) .

I ls da Habsburg a Mustér
En noss cudeschs da scola vegnan els gu-
gent preschentads sco ils tirans che vule-
van tschuncar la libertad dals Con-
federads. Suenter ch’ils da Habsburg
han pers il 1919 la curuna imperiala da
l’Austria-Ungaria, ha la Svizra dentant
purschì exil. Ils uffants da l’ultim impe-
ratur Karl e Zita da Habsburg han pas-
sentà dus envierns (1919–1921 ) en
l’anteriur Hotel Lukmanier a Mustér. Ils
quatter uffants, tranter quels er il prinzi
ereditar Otto, eran pertgirads ed ac-
cumpagnads da pader Maurus Canot,
Hermann Büehler de Florin e Jospehina
Flury. Blers eran intgantads da tut quest
sang blau. (Emissiun dals 12 da favrer
2011 ) .

Moritz Conradi –
l’attentader (part 1 e 2)

Moritz Conradi d’Andeer, figl d’emi-
grants a Son Petersburg, ha pers tras la
Revoluziun russa dal 1917 plirs da ses
confamigliars e sia gronda facultad. El
ha cumbattì sco chapitani cunter l’ar-
mada cotschna da Lenin e Trotzki. Su-
enter la sconfitta da «sia» armada alva è
el returnà en Svizra. Conradi ha engirà
da mazzar l’emprim aut represchentant
da l’Uniun sovietica ch’el entaupa. En
occasiun d’ina conferenza internaziuna-
la a Losanna l’onn 1923 sa porscha fi-
nalmain l’occasiun: Conradi schlup-
petta il schef da la delegaziun russa
Vaclav Vorovsky. En in process specta-
cular ha la dretgira dal chantun Vad de-
clerà Conradi sco nunculpant e mess

qua tras la giustia svizra en ina glisch
dubiusa e provocà tumults diplomatics.
(Emissiuns dals 1 da november e 6 da
december 2008) .

L’attentat da Tavau
Il favrer 1936 ha David Frankfurter,
student da medischina a Berna, assas-
sinà a Tavau Wilhelm Gustloff, il ma-
nader da la gruppa svizra dals nazis.
Cun quest mazzament vuleva el render
attent ils Gidieus sin il privel per lur cu-
minanza e svegliar lur resistenza. La
propaganda antisemitica tudestga ha
profità da l’occasiun per attatgar verbal-
main la Svizra. Il process a Cuira ha sve-
glià l’interess internaziunal. Frankfurter
è vegnì sentenzià a 18 onns praschun ed
exilià da la Svizra il zercladur 1945. Pir il
1 969 ha il Cussegl grond revocà l’exilia-
ziun. (Emissiun dals 8 da schaner
2011 ) .

Regina Zimet
Ella vala sco l’Anne Frank da la Vuclina.
Durant las Segunda Guerra mundiala
sto Regina Zimet, ina matta gidieua da
13 onns, fugir ensemen cun ses geniturs
da la persecuziun dals faschists talians e
da la SS tudestga. Mungias, plevons,
purs e partisans zuppan els durant 16
mais en la regiun da Morbegn en Vucli-
na. Er sche la fugia en Svizra resta illuso-
rica, è la sort da Regina Zimet la finala
stada pli fortunada che quella dad Anne
Frank. (Emissiun dals 17 da december
2011 ) .

Las elecziuns naziunalas
en il Grischun 1 848–1 939

L’istoricher Adolf Collenberg preschen-
ta ed analisescha las elecziuns naziunalas
dal 1848 – las emprimas insumma – en-
fin il 1939, las davosas avant la Segunda

Guerra mundiala. Tgi eran mintgamai
las elitas politicas, tge consequenzas han
gì las ideologias modernas sin las eleczi-
uns e sin las partidas en noss chantun?
(Emissiun dals 24 da settember 2011 ) .

Las elecziuns naziunalas
en il Grischun 1 939–2007

En la segunda part tracta AdolfCollen-
berg las elecziuns naziunalas dal 1939
enfin il 2007. Tge influenzas ha gì il
dretg d’elecziun activ e passiv da las
dunnas, il moviment verd, las partidas
da giuvenils u la sconfitta da la «Lavina
nera»? Il Forum porscha in viadi en il
temp cun istorgias da cumbats, allian-
zas, victorias e surpraisas en la scena po-
litica dal Grischun. (Emissiun dal prim
d’october 2011 ) .

La preschentaziun:
Dossier «Forum RTR: Istorgia dal
Grischun».

Dapli infurmaziuns:
chatta.ch/?hiid=4648
www.chattà.ch

